
Diogelwch cyffredinol
· Mae cyfreithiau wedi cael eu pasio i geisio gwarchod diogelwch y gymdeithas.
· Mae gan yr heddlu, y frigâd dân, athrawon, gweithwyr cymdeithasol a nifer o bobl eraill gyfrifoldebau penodol i ddiogelu a helpu eraill.
· Mae cynghorau lleol, cwmnïau a chyflogwr yn gorfod dilyn rheolau Iechyd a Diogelwch er mwyn ceisio lleihau’r risg i ddiogelwch y gymdeithas a gweithwyr yn gyffredinol.

· Mae gan bawb gyfrifoldeb i ofalu am ddiogelwch pobl eraill (Luc 6:31).
· I’r Cristion mae gwybod bod Duw yn ei warchod ac ar ei ochr yn werthfawr iawn, ac yn cyfrannu at ei deimlad o ddiogelwch (Salm 91:1). Dioddefodd Paul sawl llongddrylliad, ymosodiad, cyfnod o salwch a chyfnod yn y carchar; er hyn nid oedd ei ffydd yn Nuw yn diffodd. Roedd o’n teimlo’n hollol ddiogel oherwydd cariad Duw tuag ato (2 Cor.12:10).
Diogelwch personol
· Gallwn gymryd camau synhwyrol er mwyn gwarchod ein diogelwch o ddydd i ddydd.
Rhai camau synhwyrol i leihau peryglon:
· Yn y cartref: sicrhau bod larwm tân a larwm CO2  yno. Cadw cyllyll, offer trydanol ac offer y gweithdy mewn llefydd addas, ymhell o afael plant ifanc.  Sicrhau bod tabledi a moddion yn cael eu cadw mewn cwpwrdd priodol. Os oes plant bach yn y tŷ sicrhau bod offer priodol yn cael eu defnyddio i warchod grisiau a phlygiau trydan.
· Yn y car: defnyddio gwregys diogelwch, a gosod plant ifanc mewn cadair bwrpasol. Peidio yfed a gyrru.  Gwrthod lifft gan yrwyr nad ydych yn eu hadnabod, neu sy’n gyrru’n beryglus/cyflym. 
· Wrth ddefnyddio’r rhyngrwyd: peidio â rhannu gwybodaeth bersonol, boed yn rhif ffôn neu gyfeiriad cartref.  Nid oes modd gwybod pwy sy’n defnyddio chatrooms ac mae unigolion peryglus yn gallu ceisio meithrin perthynas amhriodol â phlant.
· Wrth groesi’r heol/lôn: dilyn rheolau diogelwch; stopio, gwrando, edrych a cherdded (nid rhedeg) ar draws y ffordd. Defnyddio croesfannau pwrpasol os ydynt ar gael.
· Allan yn y dref/ddinas: Peidio â derbyn gwahoddiadau gan ddieithriaid. Rhoi gwybod i aelod o’r teulu neu ffrind ble yn union yr ydych yn mynd a pha bryd yr ydych yn bwriadu dod adref. Osgoi sefyllfaoedd sy’n amlwg yn drafferthus e.e.  llawer o bobl wedi ymgasglu at ei gilydd ac yn yfed alcohol ac ymddwyn yn fygythiol. Peidio â chrwydro ar eich pen eich hun, yn enwedig gyda’r nos.
· Mewn amgylchiadau o fwlio/trais: Nid yw’n ddiogel i berson ddioddef yn feddyliol na chorfforol. Mae iselder yn gallu arwain at hunanladdiad. Felly er mwyn diogelu’r hunan, rhaid rhannu gofidiau (08457 90 90 90 Y Samariaid).
Defnyddio synnwyr cyffredin
· Nid oes unrhyw sefyllfa yn 100% ddiogel. Rhaid pwyso a mesur beth yn union yr ydych chi yn fodlon wneud ar unrhyw achlysur (Diar.2:10-11). Mynd am dro? Chwarae ar y rheilffordd? Mynd i’r parc? Cydio mewn tân gwyllt? Cymryd cyffuriau?  Derbyn lifft gan yrrwr ifanc?
· Cadw cydbwysedd: rhaid bod yn realistig. Mae damweiniau yn digwydd. Mae’n amhosibl eu hosgoi. Dringo coed, reidio beic, coginio, chwarae pêl-droed/rygbi, dringo’r Wyddfa, concro Everest, mynd i’r ysgol: mae yna risg ynghlwm â phopeth! Ond, byddai bywyd yn colli ei ystyr petai pobl yn gwneud dim byd oherwydd eu bod yn rhy ofnus i fentro.
Testunau Trafod
1. Beth oedd eich ofnau mwyaf pan oeddech yn blentyn ifanc? Ydy’ch ofnau wedi newid?
2. Meddyliwch am wythnos arferol yn eich bywyd. Pa gamau ydych yn cymryd i sicrhau eich diogelwch?
3. Sut mae cadw cydbwysedd rhwng mentro a diogelwch?

